
roemah entjim, apa ? — tida laen nona misti berkerdja tjapeh. Tapi di sini entjek nanti piarain boedjang boeat rawatin nona. Di roemah entjim, apa ? — siapa jang nanti sajang sama nona ? — nona soeda kaga poenja mah kaga poenja bapa. Di sini entjek nanti bikin apa jang bisa boeat bikin nona djadi senang. Entjek engga nanti bengis-bengisin sama nona dan nanti toeroetin apa jang nona poenja maoe“

Habis kata begitoe Kek-soen laloe toeroen dari randjang, mengamperi badjoenja, dan kaloearken dari la poenja sakoe, satjekal oewang kertas bersama satoe roepa barang, jang tatkalah kenah sinarnja lampoe, lantas mengkredep gilang-goemilang. Kamoedian laloe ia mendekati lagi pada Soan-nio, seraja berkata :

„Ini oewang entjek boleh dapet menang maen; nona boleh simpan sadja di lemari; nanti saban-saban entjek menang maen, entjek kasi lagi. Ini tjintjin entjek sengadja beli'in boeat nona: nona sekarang djoega boleh lantas pakeh. Nantinja gampang : besok atawa noesa entjek nanti beli'in segala apa sadja jang nona maoe. Ini si dalem bebrapa hari entjek engga sempat dowang.“

Dan laloe ia taroh samoea barang itoe di pangkoeannja Soan-nio.

Gadis itoe merasa tida taoe bagimana ia misti berlakoe. Ka'adahannja di itoe saät ada mirip sekali

